Gwasanaethau Boreol i Ysgolion Uwchradd  -  gol. Catrin Lewis


RHEOLAU
· Emyn

· [Grŵp o blant yn cyflwyno’r ddeialog]
· Cerddwch ar yr ochr chwith...  Peidiwch â rhedeg ar y grisiau...  Cadwch draw o’r fan a’r fan ...   Peidiwch â gwneud hyn a’r llall...”  O diar, rydw i wedi blino ar yr holl reolau yma.  Pam na alla i wneud beth rydw i eisiau?  Pam mae rhaid cael rheolau o gwbl?  Y cyfan mae’r athrawon eisiau yw gwneud bywyd yn ddiflas i ni.
· Glywaist ti am y ddamwain brynhawn ddoe?  Torrodd Owain ei goes ar y grisiau.  Roedd pawb yn rhedeg fel ffyliaid a disgynnodd rhywun ar ei goes.  Roedd e mewn poen ofnadwy.
· Petai pawb yn cerdded ar y grisiau fyddai hynny ddim wedi digwydd.
· Glywaist ti fod Dafydd bron â chael ei daro lawr gan gar wrth iddo redeg i’r siop ar ôl dod oddi ar y bws bore ’ma.  Roedd e’n ffodus iawn na chafodd anaf cas. 
· Mae’n siŵr mai dyna pam dydyn ni ddim fod mynd i’r siop – rhag ofn i ddamweiniau ddigwydd.
· [Athro / Athrawes]
· Beth yw pwrpas cael rheolau? – gwneud bywyd yn ddiflas?  Na, i’r gwrthwyneb, sicrhau diogelwch a hapusrwydd pawb.
· Mae gan Dduw ei reolau hefyd – yr enw arnynt yw y Deg Gorchymyn neu’r Deg Rheol.  Dyma rai ohonynt – Paid llofruddio, Paid dwyn, Paid dweud celwydd.
· “Ond does neb yn credu yn y Deg Gorchymyn y dyddiau hyn.  Mae nhw’n hen ffasiwn,” meddech chi
· Ydyn nhw mewn gwirionedd?
· Hei, ble mae f’arian i?  Roedd gen i ddwy bunt yn fy mag i brynu cinio yn y ffreutur.  Maen nhw wedi mynd – mae rhywun wedi eu dwyn.  O dyw hyn ddim yn deg!
· ‘Paid dwyn’ meddai Duw yn y Beibl – meddyliwch! ...neb yn dwyn, pawb yn gallu gadael eu harian yn eu bagiau neu yn eu cotiau, neb yn ofni bod lladron yn mynd i dorri i mewn i’w tai – byddai hynny’n grêt.
· Paid llofruddio – allwch chi ddychmygu bywyd heb hanesion am lofruddiaeth ar y newyddion, neb yn ymosod ar eraill, neb yn cael eu lladd mewn rhyfel – dyna fyddai braf.
· Paid dweud celwydd – pawb yn dweud y gwir wrth ei gilydd bob amser, gallu trystio pobl – byddai hynny’n dda iawn.
· Byd heb ladd, byd heb ddwyn, byd heb gelwydd – byddai pawb ohonom yn hapusach mewn byd felly – efallai nad yw’r Deg Gorchymyn mor hen ffasiwn wedi’r cwbl!
· Darlleniad – Mathew 19
16 Daeth rhywun at Iesu a gofyn iddo, "Athro, pa weithred dda sydd raid i mi ei gwneud i gael bywyd tragwyddol?" 
17 "Pam wyt ti'n gofyn i mi am beth sy'n dda?" atebodd Iesu. "Does dim ond Un sy'n dda, a Duw ydy hwnnw. Os wyt ti eisiau mynd i'r bywyd, ufuddha i'r gorchmynion."
18 "Pa rai?" meddai. 
Atebodd Iesu, "'Peidio llofruddio, peidio godinebu, peidio dwyn, peidio rhoi tystiolaeth ffals, 19 gofalu am dy dad a dy fam,' a 'caru dy gymydog fel rwyt ti'n dy garu dy hun'."
20 "Dw i wedi cadw’r rheolau yma i gyd," meddai'r dyn ifanc. "Ond mae rhywbeth ar goll." 
21 Atebodd Iesu, "Os wyt ti am gyrraedd y nod, dos, a gwertha dy eiddo i gyd a rhoi’r arian i'r tlodion. Cei drysor yn y nefoedd. Wedyn tyrd a’m dilyn i."
· Gweddïwn
Ein Tad,  

Diolch i ti am ein dysgu sut i fyw.  Helpa ni heddiw i gadw dy orchmynion.  Diolch am reolau’r ysgol a’u bwriad o sicrhau bywyd hapus a diogel i bob un ohonom.  Yn enw Iesu Grist,    

Amen.

